
AN  HATA  BEO


Piscín ba ea Mursik. Bhí sé ina shuí ar an urlár le hais an chófra tarraiceán ag iarraidh breith ar chuileog. Bhí hata ina luí ar fhaobhar an chófra. Chonaic Mursik an chuileog ag tuirlingt air. Léim sé suas san aer agus sháigh sé a lapaí sa hata. Shleamhnaigh an hata den chófra, chaill Mursik an greim a bhí aige agus thit sé anuas go talamh. Ansin ghluais an hata anuas air. Cá raibh Mursik anois?


Bhí Vova agus Vadik go gnóthach lena leabhair dathadóireachta. Ní fhaca siad an hata ag titim ar Mhursik, cé gur chuala siad fothram ait.


D’iompaigh Vova thart féachaint cad a bhí ar siúl. Bhí an hata ansin ar an urlár. Chuaigh sé sall len é a phiocadh suas. Ach chomh luath agus a chrom sé síos, liúigh sé:


“Cabhraigh!”


“Cad atá cearr?” a d’fhiafraigh Vadik.


“Tá sé b-b-beo!”


“Cé atá beo?”


“An h-h-hata!”


“Ná bí amaideach.”


“A-a-ach tá!”


D’éirigh Vadik chun go bhfeicfeadh sé féin é.


Go tobann thosaigh an hata ag lamhacán ina threo. Bheic sé agus rith sé i dtreo an toilg. Léim Vova ina dhiaidh aniar. 


Faoin am seo bhí an hata i lár an urláir agus stad sé ansin. Bhí croíthe na mbuachaillí ag bualadh go trom agus iad ag féachaint air. Ansin rinne an hata a aghaidh orthu.


“Ó!”


“Cabhraigh linn!”


Léim siad beirt anuas agus rith an doras amach. Nuair a bhain siad an chistin amach, dhún siad an doras ina ndiaidh.


“Cad atá cearr leis an hata? Cad ina thaobh go bhfuil sé ag lamhacán mar sin?” arsa Vova leis féin.


“B’fhéidir gur duine éigin atá á tharrac le téadán.”


“Féach mar sin.”


“Téimis beirt ag féachaint. Gheobhaidh mise tlú. Má thosaíonn sé ag lamhacán inár dtreo buailfidh mise é.”


“Fan! Gheobhaidh mise tlú, chomh maith.”


“Níl againn ach an t-aon cheann amháin.”


“Mar sin, gheobhaidh mé polla sciála.”


Rinne siad iad féin a armáil leis an tlú agus leis an bpolla sciála, d’oscail siad an doras go mall réidh agus d’fhéach amach.


“Cá bhfuil sé?”


“Ansin thall, sa chúinne.”


D’fhan an hata ansin ar an urlár.


“Féach! is amhlaidh atá eagla air romhainn anois!”


“Féach orm ag cur eagla air,” arsa Vova.


Thosaigh sé ag bualadh a thlú i gcoinne cos an bhoird.


“Hí, tusa, féach!”


Ach níor bhog an hata.


“Caithimis prátaí leis,” arsa Vadik.


Isteach sa chistin leo arís agus thug siad leo ladhar maith prátaí. Thosaigh siad á gcaitheamh leis an hata. Ar deireadh d’aimsigh Vadik é. Léim an hata san aer agus bhéic “Míabha!” Bhí smuta d’eireaball liath ag gobadh amach faoin hata.


“Mursik,” a bhéic na buachaillí.


Rug Vadik ar an bpiscín agus d’fháisc leis féin é.


“Mursik bocht! Conas ar éirigh leat dul isteach faoin hata?”


Ach ní dúirt Mursik dada. Thosaigh sé ag crónán agus chaoch sé a shúile faoin solas geal.

